CHANGAMOTO
Changamoto ni tamthiliya inayosawiri suala la ulemavu katika muktadha wa Kiafrika. Ni tamthiliya inayotokana na utafiti binafsi ambao ulisukumwa na shauku ya kufuatilia mambo ya watu wenye ulemavu. Kupitia shauku hiyo niliweza kutafiti vipindi vya redio na televisheni vinavyohusiana na ulemavu na habari za kwenye magazeti ambazo zinahusiana na ulemavu.

Tamthiliya hii ni chachu kwa ajili ya watafiti wanaopenda kufuatilia mambo ya ulemavu na watu wenye ulemavu nchini Tanzania na katika Bara la Afrika kwa ujumla wake. Tamthiliya imejitahidi kuwakilisha makundi mbalimbali ya watu wenye ulemavu yakiwamo: wenye ulemavu wa viungo; wenye ualbino; viziwi na bubu. Katika tamthiliya hii, mwandishi anaibua migogoro na anapendekeza suluhisho la kisheria kwa ajili ya kutetea haki za watu wenye ulemavu. 
Miongoni mwa migogoro inayoibuka hapa ni ya kiuchumi ambapo mhusika Abuu ambaye ni mfanyabiashara, anatafuta “viungo” vya watu wenye ualbino kwa ajili ya kuvipeleka kwa mganga wa kienyeji ili atengenezewe dawa ya kumpatia utajiri zaidi. Hatimaye Abuu pamoja na Mganga wanakamatwa na Jeshi la Polisi na kuishia kifungoni baada ya kubainika na hatia ya mauaji ya mtoto Kauye, ambaye ni mwenye ualbino. 

Si hivyo tu, tamthiliya inasawiri ubaguzi wa ajira kwa misingi ya ulemavu ambapo Maimatha ambaye ni msomi mwenye ulemavu, anaomba kazi na anafanyiwa usaili kwa njia ya simu. Anakubaliwa kuajiriwa baada ya kufaulu usaili. Lakini siku anayokwenda kuripoti kazini mwajiri anaghairi mawazo yake baada ya kumwona ana ulemavu wa viungo na anatumia gongo kutembelea.

Tamthiliya hii inafundisha na kukosoa mitazamo hasi waliyonayo wanajamii dhidi ya ulemavu na watu wenye ulemavu katika jamii ya Kitanzania. Tamthiliya inapatikana katika duka la vitabu la TUKI – Chuo Kikuu cha Dar es Salaam.

